MINUTI  

KAMRA TAD-DEPUTATI

IL-ĦDAX-IL PARLAMENT

KUMITAT TAL-KONTIJIET DWAR L-UFFIĊĊJU NAZZJONALI TAL-VERIFIKA

LAQGĦA NRU. 22

L-Erbgħa, 5 ta’ Diċembru, 2012.

Il-Kumitat tal-Kontijiet dwar l-Uffiċċju Nazzjonali tal-Verifika ltaqa' fil-Palazz, il-Belt Valletta, fil-5:09 p.m. 

Skond artiklu 15 ta' l-Att Nru XVI ta' l-1997 dwar l-Awditur Ġenerali u l-Uffiċċju Nazzjonali tal-Verifika, il-Kumitat għadda biex jeleġġi Chairman.

L-Onor. Jason Azzopardi ppropona li l-Onor. Philip Mifsud ikun maħtur Chairman.

L-Onor. Charles Mangion issekonda. 

Il-Kumitat qabel unanimament u l-Onor. Philip Mifsud kien elett Chairman.

PREŻENTI

L-Onor. Charles Mangion; l-Onor. Jason Azzopardi (Ministru għall-Kompetizzjoni Ġusta, Negozji Żgħar u l-Konsumatur) (Membru nominat mill-Prim Ministru); u l-Onor. Karmenu Vella (Membru nominat mill-Kap tal-Oppożizzjoni) kienu preżenti. 

RIŻOLUZZJONI DWAR TRASFERIMENT TA’ PROPRJETÀ (Malta Employers’ Association) 

Il-Ministru Jason Azzopardi, ressaq din ir-riżoluzzjoni: 

“Billi hija l-politika tal-Gvern li jippromwovi s-sehem fil-qasam soċjali ta’ għaqdiet u trejdunjonistiku, il-Gvern tar-Repubblika ta’ Malta bi ħsiebu jagħti proprjetà lil Malta Employers’ Association b’titlu ta’ kera, il-proprjetà hekk kif deskritta aħjar fl-abbozz ta’ ftehim imqiegħed fuq il-Mejda tal-Kamra tad-Deputati għaż-żmien, bil-kera u taħt il-kundizzjonijiet li jinsabu fl-istess abbozz;

U billi huwa maħsub fil-paragrafu (d) tas-sub-artikolu (1) tal-artikolu 3 tal-Kapitolu 268 Att dwar it-Trasferiment ta’ Artijiet tal-Gvern, li art li tkun proprjetà tal-Gvern jew amministrata minnu tista’ tiġi trasferita skont Riżoluzzjoni speċjali tal-Kamra tad-Deputati li tkun fis-seħħ fil-waqt tat-trasferiment;

U billi huwa xieraq li t-trasferiment fuq imsemmija jsir skont Riżoluzzjoni speċjali tal-Kamra tad-Deputati;

Għalhekk huwa b’dan riżolut illi l-fond fil-Belt Valletta kif deskritt aħjar fl-abbozz tal-ftehim li jinsab fuq il-Mejda tal-Kamra tad-Deputati jiġi mogħti b’titlu ta’ kera lill-Malta Employers’ Association, għaż-żmien ta’ ħmistax (15)-il sena, għall-iskop u skont il-pattijiet u kundizzjonijiet imsemmija fl-istess abbozz.”.

Wara diskussjoni qasira ċ-Chairman għadda sabiex ipoġġi l-mistoqsija fuq ir-riżoluzzjoni u l-kuntratt.  Dawn għaddew b’mod unanimu u għalhekk, skond Kapitlu 268 tal-Liġijiet ta’ Malta, din ir-riżoluzzjoni kellha tiġi riferita lill-Kamra għall-vot mingħajr diskussjoni.

RIŻOLUZZJONI DWAR TRASFERIMENT TA’ PROPRJETÀ (CLUBS U ASSOĊJAZZJONIJIET)
Il-Ministru Jason Azzopardi, ressaq din ir-riżoluzzjoni: 

“Billi  hija l-politika tal-Gvern li jippromwovi s-sehem fil-qasam soċjali ta’ għaqdiet volontarji, il-Gvern tar-Repubblika ta’ Malta bi ħsiebu jagħti proprjetajiet lil Clubs u Assoċjazzjonijiet b’titlu ta’ kera jew ċens temporanju, il-proprjetajiet kif inhuma deskritti aħjar fl-abbozzi ta’ ftehim imqiegħda fuq il-Mejda tal-Kamra tad-Deputati għaż-żmien, bil-kera jew ċens, u taħt il-kundizzjonijiet li jinsabu fl-istess abbozzi;

U billi huwa maħsub fil-paragrafu (d) tas-sub-artikolu (1) tal-artikolu 3 tal-Kapitolu 268, Att dwar it-Trasferiment ta’ Artijiet tal-Gvern, li art li tkun proprjetà tal-Gvern jew amministrata minnu tista’ tiġi trasferita skont Riżoluzzjoni speċjali tal-Kamra tad-Deputati li tkun fis-seħħ fil-waqt tat-trasferiment;

U billi huwa xieraq li t-trasferimentI fuq imsemmija jsiru skont Riżoluzzjoni speċjali tal-Kamra tad-Deputati;

Għalhekk huwa b’dan riżolut illi:-

Il-proprjetajiet li jinsabu:

1. Store fix-Xatt tal-Isla (Fondazzjoni Temi Zammit)

2. Fond f’Ħal Kirkop (Għaqda Mużikali San Leonardo)

3. Fond fil-Furjana (Għaqda Big Friends Guggen Musik).

Kif deskritti aħjar fl-abbozzi tal-ftehim li jinsabu fuq il-Mejda tal-Kamra tad-Deputati jiġu mogħtija b’titlu ta’ kera jew ċens temporanju lill-Clubs u Assoċjazzjonijiet, imsemmija għaż-żmien, għall-iskop u skont il-pattijiet u kundizzjonijiet imsemmija fl-istess abbozzi.”.

Wara diskussjoni qasira ċ-Chairman għadda sabiex ipoġġi l-mistoqsija fuq ir-riżoluzzjoni u l-kuntratt.  Dawn għaddew b’mod unanimu u għalhekk, skond Kapitlu 268 tal-Liġijiet ta’ Malta, din ir-riżuluzzjoni kellha tiġi riferita lill-Kamra għall-vot mingħajr diskussjoni.

RIŻOLUZZJONI DWAR TRASFERIMENT TA’ PROPRJETÀ (Verdala International School Foundation)

Il-Ministru Jason Azzopardi, ressaq din ir-riżoluzzjoni: 

“Billi fil-21 ta’ Mejju 1991 (seduta Nru 525) il-Kamra approvat Riżoluzzjoni taħt il-provediment tal-paragrafu (c) tas-subartikolu (1) tal-artikolu 3 tal-Att Nru XXXIII tal-1976 dwar it-trasferiment ta’ Artijiet tal-Gvern, il-kirja ta’ għoxrin (20) sena, il-Fortizza ta’ Pembroke u art f’Pembroke, lill-Verdala International School Foundation, liema kirja kienet effettiva mill-1 ta’ Ottubru 1978;

U billi l-kirja skadiet fit-30 ta’ Settembru 2007 u l-Verdala International School Foundation talbet sabiex tingħata kirja aktar fit-tul peress li għamlet investiment fil-proprjetà u beħsieba tagħmel aktar investiment, il-Gvern aċċetta li jilqa’ t-talba;

Għalhekk il-Gvern tar-Repubblika ta’ Malta bi ħsiebu jagħti b’ċens għall-ħamsa u sittin (65) sena lill-Verdala International School Foundation, il-Fortizza ta’ Pembroke u art kif inhuma deskritti aħjar fl-abbozz ta’ ftehim imqiegħed fuq il-Mejda tal-Kamra, għaż-żmien, bil-kera u taħt il-kundizzjonijiet li jinsabu fl-istess abbozz;

U billi huwa maħsub fil-paragrafu (d) tas-subartikolu (1) tal-artikolu 3 tal-Kapitolu 268, Att dwar it-Trasferiment ta’ Artijiet tal-Gvern, li art li tkun proprjetà tal-Gvern jew amministrata minnu tista’ tiġi trasferita skont riżoluzzjoni speċjali tal-Kamra tad-Deputati li tkun fis-seħħ fil-waqt tat-trasferiment;

U billi huwa xieraq li t-trasferiment fuq imsemmi jsir skont riżoluzzjoni speċjali tal-Kamra tad-Deputati;

Għalhekk huwa b’dan riżolut li l-Fortizza ta’ Pembroke u l-art f’Pembroke kif deskritti aħjar fl-abbozz tal-ftehim li jinsab imqiegħed fuq il-Mejda tal-Kamra jiġu mogħtija b’ċens lill-Verdala International School Foundation għaż-żmien, għall-iskop u skont il-pattijiet u kundizzjonijiet imsemmija fl-istess abbozz.”.

Fuq suġġeriment tal-Kumitat il-Ministru Azzopardi ressaq dawn l-emendi verbali:

“A”
Fit-tieni paragrafu tar-riżoluzzjoni, is-sena “2007” għandha tiġi sostituta bis-sena “2009”.
“B”
L-ewwel sentenza ta’ artiklu 7 tal-kuntratt għandha tiġi taqra hekk:

“The Emphyteuta shall spend the minimum sum of eight hundred and fifty thousand Euro (€850,000) on permanent improvement within a period of ten (10) years from the date of signing of this deed.”.  

Wara diskussjoni dwar ir-riżoluzzjoni u l-kuntratt, iċ-Chairman għadda sabiex ipoġġi l-mistoqsija fuq l-emendi verbali “A” u “B”.   Iż-żewġ emendi għaddew b’mod unanimu.  

Iċ-Chairman imbagħad għadda sabiex poġġa l-mistoqsija fuq ir-riżoluzzjoni u l-kuntratt kif emendati.  Dawn ukoll għaddew b’mod unanimu u għalhekk, skond Kapitlu 268 tal-Liġijiet ta’ Malta, din ir-riżoluzzjoni kellha tiġi riferita lill-Kamra għall-vot mingħajr diskussjoni.

Iċ-Chairman informa lill-Kumitat li hu kien se jirrapporta lill-Kamra li r-Riżoluzzjoni dwar Trasferiment ta’ Proprjetà lill-Malta Employers’ Association u r-Riżoluzzjoni dwar Trasferiment ta’ Proprjetà lil Diversi Clubs u Assoċjazzjonijiet għaddew mill-Kumitat b’mod unanimu mingħajr emendi, u li r-Riżoluzzjoni dwar Trasferiment ta’ Proprjetà lill-Verdala International School Foundation ukoll għaddiet mill-Kumitat b’mod unanimu però b’żewġ emendi.

Fis-5:56 p.m. il-Kumitat aġġorna.

